ԱՂՄՈՒԿ
Մարդն ապրում է ձայների աշխարհում։ Ձայնը մարդկանց՝ միմյանց հետ շփմանը ծառայող խոսքն է։ Ձայնը մեզ գերագույն գեղագիտական հաճույք պատճառող երա​ժշտու​թյունն է։ Ձայնը ծովի ալիքների  և հասուն ցորենի արտի խշշոցն է։
Ձայնը էներգիա է... Ձայնային էներգիան այն ալիքներն են, որոնք տարածվում են ցանկացած միջավայրում, այդ թվում նաև օդում։ Տարբեր միջավայրերում ձայնի արագու​թյունը տարբեր է լինում. Օդում՝ 343 մ/վրկ, ջրում՝ 1500 մ/վրկ, պողպատի մեջ՝ 5000 մ/վրկ, արճիճի մեջ՝ 3000 մ/վրկ, ռետինի մեջ՝ 40-60 մ/վրկ, խցանի մեջ՝ 430-450 մ/վրկ, փայտի (սոճու) մեջ՝ 2500-3500 մ/վրկ, աղյուսի մեջ՝ 3600 մ/վրկ։
Գիտնականներն ուղիներ են գտել, թե ինչպես կարելի է օգտագործել ձայնի էներ​գիան տարբեր նպատակների համար տեխնիկայի, գյուղատնտեսության, բժշկության մեջ։
Մարդու համար լսելի ձայները գտնվում են 20 հերցից մինչև 20 կիլոհերց հաճախա​կանության սահմաններում։ Սրանից ցածր հաճախականությամբ ձայները ինֆրաձայներն են։ Ինֆրաձայնային տատանումները կարող են տարածվել շատ մեծ տարածությունների վրա՝ գրեթե լիովին պահպանելով իրենց էներգիան։ Ձայնի այս հատկանիշի վրա է հիմնվում սեյսմոլոգիան։ Սեյսմիկ ալիքներն անցնում են երկրագնդի միջով տալիս են երկրակեղևի վիճակի պատկերը։ 100գ վառոդի պայթյունից առաջացած ինֆրաձայնը հնարավոր է դիտարկել 10 000 կմ հեռավորության վրա։ 
Վայրկյանում 20 կիլոհերցից բարձր հաճախականությամբ տատանումներ ունեցող ձայնը ուլտրաձայնն է, որը նույնպես, ինչպես ինֆրաձայները, հասանելի չեն մարդու լսողությանը։ 
Ուլտրաձայնի մասին գիտությունը մեծ ապագա ունի, բայց արդեն այսօր բարձր հաճա​խականությամբ ձայների հիման վրա  շատ տեխնիկական խնդիրներ են լուծվում. և՛ ալյումի​նի զոդումը, և՛ սպիտակեղենի լվացքը, և՛ դետալների բարդ ուրվագծերի մշակումը, և՛ ալյու​մինե նրբաթիթեղի զոդումը նրբագույն լարերի հետ, և՛ օդանավակայանների վրա մառա​խուղի ցրումը, և՛ դեղաբույսերից սուսպենզիայի ստացումը, և՛ հանքերի ներքին ուրվագծերի որոշումը,  և՛ կիրառման շատ այլ ոլորտներ
։ (....)
Բայց սրանք մարդուն ենթարկվող և նրա օգտին աշխատող ձայներ են։ Սակայն պետք է խոսել նաև այն բազմազան և բազմատեսակ լսելի ձայների, աղմկային գրգռիչների, կենդանի օրգանիզմների վրա դրանց ազդեցության և մարդկային գործունեության տարբեր ոլորտ​նե​րում աղմուկի դեմ պայքարի ուղիների մասին։
Աղմուկը ոչ ռիթմիկ ձայնագոյացություն է, ձայների անկանոն խառնուրդ։ Աղմուկ են կո​չում սովորաբար խանգարող ամեն մի ձայն։ Աղմուկի և տատանման հիմքում մեխանիկական տատանումն է ընկած։ Թրթռումը (վիբրացիան) պինդ մարմինների մեխանիկական տատա​նո​ղական շարժումներն են, իսկ ձայնը՝ պինդ մարմինների տատանումների հետևանքով օդային միջավայրի տատանումը։
Ձայնի ուժի չափման առավել տարածված միավորը.... դեցիբելն է (ձայնի ուժի նվազա​գույն տարբերությունը, որն ի վտճակի է զանազանել մարդկային ականջը։ 
Ձայնի ուժի մասին մոտավոր պատկերացում կազմելու համար երկու օրինակ բերենք։ Եթե գերձայնային ինքնաթիռը քաղաքի վրայով թռչի 1300-1500 մետր բարձրությամբ, ձայային ալիքի հետևանքով կկոտրվեն տների ապակիները։ 
Մեկ այլ փաստ ևս։ 1959 թվականին ԱՄՆ-ում 10 կամավորներ համաձայնել են փոր​ձար​կել իրենց վրա գերձայնային ինքնաթիռի աղմուկի ազդեցությունը։ Ինքնաթիռը թռել է նրանց վրայով 12-14 մ բարձրությամբ։ Աղմուկը սպանել է նրանց բոլորին. 6 մարդ իսկույն են մա​հա​ցել, մյուսները՝ մի քանի ժամ անց։ 
Միջնադարում գոյություն ուներ մահապատժի մի ձև, որն աղմուկով էր սպանում. «մա​հապատիժ՝ զանգի տակ»։  Զանգի աղմուկը դանդաղ սպանում էր մարդուն։
Մ.թ.ա. 6-րդ դարում հին հունական Սիբարիս քաղաքի իշխանությունները, որտեղ ավելի քան 100 հազար մարդ էր ապրում, հրաման էին տվել, որն արգելում էր արհեստա​վորներին աղմկոտ գործեր անել, նույնիսկ արգելել էին աքաղաղներ պահել, որոնք խան​գարում էին քաղաքացիների քունը։
Հուլիս Կեսարը սենատին ուղղված իր խորհուրդներում (մ.թ.ա. 44թ.) գրում էր. «Սրանից հետո արևի ծագումից մինչև մայրամուտ չի թույլատրվելու ոչ մի սայլ մտնի քաղաքի սահ​մանը... Իսկ նրանք, որոնք կմտնեն քաղաք և չեն հասցնի դուրս գալ մինչև արշայույս, պետք է իջեցնեն բեռները և սպասեն մինչև մայրամուտ...»։
Միջնադարում տներում աղմուկին առնչվող դատավարություններ սկսվեցին։ Անգլի​ա​յում, օրինակ, դեռևս գործում է 17-րդ դարի սկզբում ընդունված մի օրենք, որն արգելում է ամուսիններին ծեծել իրենց կանանց երեկոյան 9-ից մինչև առավոտվա 6-ը՝ չխանգարելու համար հարևանների հանգիստը։ (...)
Մեր ժամանակներում արդյունաբերության զարգացման և նոր սարքերի ստեղծման արդյունքում (...) աղմուկի դեմ պայքարի հետ կապված հիգիենիկ խնդիրները բացառիկ կա​րևորություն են ձեռք բերել։  (...) Աղմուկի ուսումնասիրության և դրա դեմ պայքարի կա​րևո​րության մասին է վկայում այն, որ Չափանմուշավորման (ստանդարտիզացիայի) միջազգային կոմիտեին կից ստեղծվել է ակուստիկայի կոմիտե։ Աղմուկի դեմ պայքարին նվիրված հա​մաշ​խարհային հենց առաջին կոնգրեսին (1960թ.) մասնակցել են 28 երկիր։  (...)

1977 թվականի հունվարի 1-ից ԽՍՀՄ-ում ուժի մեջ էր մտել «Աղմուկ. Անվտանգության ընդհանուր պահանջները» (ГОСТ 12.003-76)։ (...) ԽՍՀՄ առողջապահության նախարարու​թյանը կից ստեղծվել էր աղմուկի դեմ պայքարի միջգերատեսչական հանձնաժողով... (...)

Սակայն, չնայած բոլոր ջանքերին, աղմուկը ոչ թե նվազում, այլ աճում է, քանի որ, ինչ​պես նշվել է «Աշխարհի առողջությունը» ամսագրում, աղմուկը չարիք է, որն իբրև այդ​պիսին դեռևս չի գիտակցվում մարդկանց ճնշող մեծամասնության կողմից։  (...)

1960-ական թվականների վերջում հիվանդությունների ցանկում ավելացավ «աղմուկի հիվանդությունը», սակայն աղմուկի գործոնը չդարձավ համաբժշկական հիմնախնդիր, քանի որ հաճախ անիմաստ է բուժել հիվանդությունը, եթե չենք կարող վերացնել առաջացման աղբյուրը։ (...)

Աղմուկը ոչ պակաս չարիքի աղբյուր է, քան վարակիչ հիվանդության հարուցիչը, մի գործոն է, որն էականորեն նվազեցնում է (...) առողջության ամրապնդման ուղղությամբ ներ​դրվող ջանքերի արդյունավետությունը։  (...)

Տեխնիկայի բուռն զարգացման արդյունքում աշխարհում փոփոխվել են ակուստիկ պայմանները։ Առաջադամության կողմնակի հետևանքներից մեկը՝ աղմուկը, ժամանակակից կյանքի արատներից մեկն է դարձել։  (...)

Ցավոք սրտի, օպտիմալ ակուստիկ պայմանների ուսումնասիրությունը, ի տարբե​րութ​յուն լույսի ազդեցության, ավելի քիչ է ուսումնասիրված։ (...) Մոսկվայի համալսարանի ա​կուս​տիկական լաբորատորիայում հետազոտություններ են արվել բնական ձայների սպեկ​տրի կազմությունն ուսումնասիրելու ուղղությամբ։ (...) Հաշվետվության մեջ նշվում էր, որ ուսումնասիրված բոլոր բնական աղմուկների մեջ (տերևների, ծառերի սաղարթի, անձրևի, ծովի ալիքների և այլն) հիմնականում գերակշռում են նույն հաճախականության ձայները (մոտավորապես 1000 տատանում վայրկյանում)։ Սա մարդու լսողության ապարատի ընկալման սպեկտրի առավել զգայուն գոտին է։ Դրանով է բացատրվում այն հանգստացնող ազդեցությունը, որ ունենում են բնական ձայները մարդու վրա։ 
Բնությունն անձայն չէ, բայց այն անաղմուկ է։

� Սրան կարելի է ավելացնել նաև բժշկական հետազոտությունների ժամանակ ռենտգենյան ճառագայթների օգնությամբ վտանգավոր հետազոտությունների փոխարինումը ուլտրաձայնային հետազոտություններով։ Կարծում ենք, որ այս օրինակի բացակայությունը բացատրվում է նրանով, որ գիրքը լույս տեսնելու ժամանակ (1978) ուլտրաձայնային հետազոտությունները դեռևս այսքան լայնորեն տարածված չէին (հավելումն ու ծանոթությունը՝ թարգմանչի)։

